
Samordna uttale med motsegn - offentleg ettersyn - Lindås – gnr. 234 bnr. 6 68 
77 mfl. - Ostereidet sentrum - områdereguleringsplan 
 
Vi viser til brev av 22.9.2016 og seinare ettersende plandokument, med varsel om at om-
rådereguleringsplan for Ostereidet sentrum er lagt ut til offentleg ettersyn. Vi viser òg til 
forsøk med samordning av statlege motsegner i arealplansaker, jf. brev av 22.8.2013 til 
kommunane i Hordaland og til avtale om utsett svarfrist. 
 
Bakgrunn 
Planområdet er på om lag 90 dekar. Føremålet med reguleringsplanen er å vidareutvikle 
sentrumsområdet på Ostereidet. Det skal mellom anna gjerast ved å auke talet på bustader i og 
rundt sentrumsområdet, samt å legge til rette for trafikksikring og betre infrastruktur. 
 
Arealbruken i planframlegget er i hovudsak i samsvar med arealbruken i arealdelen til kom-
muneplanen, som set av området til noverande og framtidig bustadområde, sentrumsområde 
og offentleg og privat tenesteyting. 
 
Nærare om samordna uttale – saksgang 
Fylkesmannen deltek som kjent i pågåande Forsøk med samordning av statlege motsegner til 
kommunale arealplanar. Føremålet med forsøket går fram av brev av 3.9.2013 frå Miljøvern-
departementet. Målet er å få til ei meir effektiv og målretta handsaming av plansaker og eit 
betre samarbeid mellom kommunane og statlege styresmakter. Det er også eit mål at forsøket 
vil medverke til å styrke kvaliteten på dei kommunale arealplanane og gjere dei lettare å 
gjennomføre. 
 
Statlege fagorgan sender i forsøksperioden uttalane, med motsegn, til Fylkesmannen. Fylkes-
mannen samordnar høyringsuttalane i samråd med dei andre høyringsinstansane og skal 
vidare vurdere motsegner og merknader som er komne inn og gje ein samla uttale til kom-
munen. Fylkesmannen kan avskjere ei motsegn, slik at denne ikkje blir fremja for kom-
munen, då etter nærare dialog med vedkomande styresmakt. Fylkesmannen skal elles i 
vurderinga si alltid ha merksemd på motsegna sitt juridiske grunnlag (forankring, tidsfrist), 
samt på kva for viktige nasjonale / regionale omsyn som vert råka av planforslaget. I denne 
vurderinga må det òg leggjast vekt på det kommunale sjølvstyret. 
 
Fylkesmennene kan i prosjektperioden sjølv finne praktiske løysingar for samordna uttale. I 
Hordaland har det blitt løyst ved at det, innan utløp av høyringsfristen, om naudsynt vert 

halde eit samordningsmøte mellom aktuelle statlege styresmakter og Fylkesmannen, der inn-
hald i motsegnspunkta og forankringa av desse vert diskuterte. Deretter vert kommunen in-
vitert til eit dialogmøte. Dialogmøtet er valfritt. Dersom kommunen ønskjer denne utvida dia-
logen, vert det sendt ut ein samordna uttale i etterkant. Av denne uttalen vil det gå fram kva 
for motsegner som faktisk blir fremja, eventuelt er avskorne eller vert rekna som uaktuelle 
etter at ein utvida dialog med kommunen som planstyresmakt er gjennomført. 
 
Mottekne statlege motsegner - dialogpunkt 
 
Statens vegvesen si vurdering - dialogpunkt 
Fylkesmannen er ved brev av 3.11.2016 orientert om at Statens vegvesen (SVV) ser det som 
naudsynt å fremje motsegn mot planen slik han ligg føre. Summert opp, uttaler SVV at: 
 
Statens vegvesen vurderer at våre interesser ikkje er ivaretekne i planen slik den ligg føre i 
planframlegget. Valt vegstandard og den utteikna løysinga er ikkje i samsvar med våre hand-
bøker, og ivaretek ikkje trafikktryggleiken i stor nok grad. Våre motsegn er knytt til vår rolle 
som statleg fagmynde med sektoransvar for trafikktryggleik og framkomst. Statens vegvesen 
meiner vidare at detaljeringsgraden i planframlegget er for liten til at utbygginga kan 
gjennomførast. Statens vegvesen rår til at Fylkesmannen i Hordaland fremja ei generell 
motsegn til planen. 
 
Vidare har SVV uttalt at det er fleire punkt i planen som gjeld trafikktryggleik og utforming 
av veganlegg som ikkje er tilstrekkeleg avklart gjennom planarbeidet. På bakgrunn av dette 
ser ein det som nødvendig å fremje ei generell motsegn til planen. Det er elles gjeve ein del 
døme på manglar som grunngjev motsegna. Når det gjeld innhaldet elles i uttalen, syner vi til 
vedlegg.  
 
Fylkesmannen si vurdering - dialogpunkt 
Fylkesmannen er i utgangspunktet positiv til at det vert utarbeidd ein områdereguleringsplan 
for Ostereidet sentrum for å sikre god stadutvikling. Ostereidet er i kommuneplanen definert 
som eitt av to lokalsentra i kommunen. Vi vurderer likevel planen slik at den på nokre område 
kan stride mot nasjonale føresetnader for arealplanlegginga, knytt til følgjande tilhøve:  
 
Samordna bustad areal og transportplanlegging 
Det er som kjent ei nasjonal forventning at den kommunale planlegginga skal legge til rette 
for nok og variert bustadbygging, lokalisert ut frå omsynet til samordna bustad-, areal- og 
transportplanlegging. For å redusere byspreiing, transportbehov og klimagassutslepp, er 
regjeringa oppteken av å utvikle kompakte tettstadar og byggje tett rundt kollektivknutepunkt, 
jf. Nasjonale forventningar til regional og kommunal planlegging. Fylkesmannen er difor 
nøgd med at ein utnyttar potensialet for fortetting og transformasjon av Ostereidet sentrum før 
ein tek i bruk nye utbyggingsområde. Vi er likevel kritisk til omfanget, når planframlegget 
opnar for heile 214 bustadeiningar.  
 
Regionale analyser av befolkningsvekst og befolkningssamansetning og lokale og regionale 
analyser av bustadmarknaden bør inngå i grunnlaget for planlegginga. I følgje samfunnsdelen 
til kommuneplanen vil kommunen ved middels vekst vekse med om lag 200 innbyggarar i 
året, og dei fleste av desse vil busette seg i Knarvik. Planframlegget vil aleine kunne handtere 
befolkningsveksten i kommunen fleire år framover i tid.  

Tilflytting er primært avhengig av bustadpolitikk og arbeidsplassar. Etter det vi kan sjå vil det 
ikkje verte arbeidsplasser i nærmiljøet til alle som skal busette seg på Ostereidet. For dei 
fleste arbeidstakarane vert det difor pendling mot Mongstad, Knarvik og Bergen som er alter-
nativa. Fylkesmannen meiner difor at ei massiv utbygging av Ostereidet sentrum ikkje vil re-
dusere bilbruken og legg heller ikkje særleg godt til rette for miljøvennlege transportformer, 
som kollektivtransport, bruk av sykkel og gange. 
 
Planlegginga må etter Fylkesmannen sitt syn òg tilpassast lokale og regionale forhold. Kom-
munestyra i Lindås, Meland og Radøy har alle sagt ja til å slå seg saman. I eit slikt perspektiv 
er Fylkesmannen noko usikker på om planframlegget legg opp til ei utvikling med vekt på 
gode regionale løysingar på tvers av kommunegrensene, jf. målsettinga i dei statlege plan-
retningslinene for bustad-, areal-, og transportplanlegging. 
 
Fylkesmannen saknar etter dette ei vurdering og fastsetjing av det framtidige bustadbehovet 
på Ostereidet. Inntil det eventuelt er gjort og dokumentert, meiner Fylkesmannen at planen 
kan opne for ein for høg bustadkonsentrasjon i denne delen av kommunen og at han dermed 
strir mot føresetnadene i rikspolitiske planretningsliner for samordna bustad-, areal- og tran-
sportplanlegging.  
 
Detaljhandel i sentrum 
Det vert regulert to område for sentrumsføremål, BS1 og BS2, som saman utgjer eit areal på 
12 661 m². Føremål som er dekka av sentrumsområde er forretning, kontor, bustad, offentleg 
og privat tenesteyting, hotell/overnatting og servering/bevertning, jf. reguleringsføresegn §§ 
3.9 og 3.10. Fasadar på gateplan som vender seg mot fortau, gatetun og køyreveg skal i 
hovudsak nyttast til forretning, publikumsretta tenester og føremål. Fylkesmannen meiner 
planframlegget i for liten grad drøfter behov for areal til handel. Reguleringsplanen må av-
klare betre kor mykje forretningsareal det vert lagt opp til.  
 
Detaljhandelen må vere stor nok til at dei lokale behova vert dekte, men Ostereidet må sam-
stundes ikkje verte ein reell konkurrent til regionsenteret i Knarvik. Vi gjer merksam på at 
dersom nytt eller samla bruksareal for detaljhandel i reguleringsplan, eller ved søknad om 
byggeløyve/rammeløyve overstig 3 000 m² krev det samtykke frå Hordaland fylkeskommune, 
jf. føresegn § 4.1 i Regional plan for attraktive senter. Fylkesmannen er kjend med at Horda-
land fylkeskommune vurderer å fremje motsegn til planen på dette grunnlaget. Vi legg til 
grunn at kommunen i samarbeid med fylkeskommunen drøftar det nærare.  
 
Gangsamband til skule-, barnehage-, idrett- og kyrkjeområde på Ostereidet 
Plan- og miljøutvalet vedtok den 22.05.2013 at det kunne startast opp forhandlingar om eit 
offentleg/privat samarbeid om områdeplan for Ostereidet sentrum. Føresetnaden for det var at 
sentrumsområdet vart sett i samanheng med Ostereidet sitt skule-, barnehage-, idrett- og 
kyrkjeområde lengre aust. Trafikksikre løysingar skulle leggjast særleg vekt på. Før utbygg-
ing av bustadområda B2 og B3 i kommuneplanen, som no vert regulert, skal gang- og sykkel-
veg mellom Ostereidet senter og Ostereidet skule fullførast langs heile strekninga, jf. KPA § 
2.7. 
 
Planframlegget bryt med føresetnadene for planarbeidet og krav om gang- og sykkelveg i 
kommuneplanen. Det er ikkje regulert gangsamband frå senterområdet til skuleområdet. Plan- 
og bygningslova § 4-3 krev at alle risikotilhøve skal vurderast. Manglande trygg skuleveg er 
ikkje vurdert, og må difor utgreiast nærare i ROS-analysen. Planframlegget legg til rette for 

ein stor auke i nytt næringsareal og mange bustader. Det medfører ei relativ stor trafikkauke 
ved fullt utbygd planområde, og enda fleire barn som vil gå til skule og fritidsaktivitetar. 
 
Fylkesmannen vurderer at det i dag ikkje er  tilstrekkeleg trygt å ferdast langs dagens veg, 
som ikkje skil dei mjuke trafikantane frå annan trafikk. Kommunen skal sørgje for at trafikk-
systemet er så sikkert at ei enkel feilhandling ikkje fører til døde eller hardt skadde. Null-
visjonen er det berande elementet for arbeid med trafikksikring i Noreg. Fylkesmannen 
meiner etter dette at planframlegget ikkje legg godt nok til rette for trygg skuleveg, i samsvar 
med statlege føresetnader, kommuneplanen sine føresetnader og føresetnaden som vart gitt for 
planarbeidet. 
 
Leikeareal 
Planlegginga skal legge til rette for gode bumiljø og gode oppvekst- og levekår, jf. pbl. § 3-1 
første ledd bokstav e. Reguleringsføresegn § 1.5 stiller tenlege krav til leike- og uteopphalds-
areal. Etter det vi kan sjå er desse i samsvar med krava til fysisk utforming av leikeareal i 
rikspolitiske retningsliner for barn og planlegging § 5. Fylkesmannen er likevel kritisk til 
lokaliseringa av leikeplassane på plankartet. f_BLK4 ser ut til å verte «gøymde» bak senteret, 
inneklemt mellom bratte skjeringar og høge bygningar. f_BLK5 og f_BLK6 er omkransa av 
køyrevegar, utan at potensiell trafikkfare er vurdert. Det er òg eit tilhøve som burde vore ut-
greidd i ROS-analysen. Fylkesmannen stiller spørsmål ved om f_BLK5 og f_BLK6 er eigna 
som leikeareal, eller om områda er betre eigna som anna veggrunnareal - grøntareal. For å 
finne best eigna lokalisering er det eit godt grep å regulere inn leikeplassar først, ved ut-
arbeiding av reguleringsplan. 
 
Utvida dialog med kommunen 
I tråd med desse rutinane har Lindås kommune blitt invitert til og har takka ja til eit dialog-
møte om aktuelle motsegnspunkt frå statsetatane. Møtet vart halde den 12.12.2016 i Statens 
hus.  
 
Frammøtte frå Lindås kommune 

 Ståle Hauge, leiar i plan- og miljøutvalet 
 Frøydis Ones, kst. avdelingsleiar planavdelinga 
 Christian Hagerup Reinshol, planleggar 
 Kristin Schübeler Nielsen, planleggar 
 Trude Langedal, planleggar 

 
Frå Statens vegvesen 

 Sindre Lillebø, seksjonssjef 
 Marianne Skulstad, senioringeniør 

 
Frå Fylkesmannen 

 Lars Sponheim, fylkesmann 
 Egil Hauge, fagdirektør 
 Christian Johan Alstad, seniorrådgjevar. 

 
 
Tema som vart drøfta / referat 
Fylkesmannen ønska velkommen. Lindås kommune orienterte deretter om planen og plan-
arbeidet. Etter kommunen sitt syn er det viktig å finne ei god, framtidsretta løysing for 

lokalsenteret i indre delen av kommunen og meiner at områdeplanen støttar opp om det målet. 
Dei aktuelle dialogpunkta, som var sendt kommunen på førehand, vart deretter gjennomgått 
og drøfta. Nedanfor gjev vi att hovudpunkta frå drøftingane. 
 
SVV orienterte om motsegnspunkta sine. All den tid det ikkje ligg føre ei samla utgreiing av 
trafikksituasjonen, er det førebels uråd å gjere ei utfyllande vurdering av planen. Eit generelt 
problem er elles òg at planen ikkje viser at gjennomføring av planlagde trafikkløysingar og 
anlegg reelt sett let seg gjennomføre i samsvar med gjeldande vegnormalar, heimla i veglova, 
og handbøker. Vi viser elles til uttalen, der dei einskildpunkt er drøfta og grunngjevne. 
 
Fylkesmannen sin uttale vart gjennomgått. Fylkesmannen meiner òg, på same måte som SVV 
at det må finnast ei løysing når det gjeld rekkefølgjekravet i kommuneplanen, før planen kan 
vedtakast. Slik planen til no er utforma, løyser ein ikkje utfordringane knytte  til trafikktrygg-
leiken i området. Ulike løysingar for det vart diskutert.  
 
Fylkesmannen gav elles uttrykk for at utbygginga, med det omfanget som vert planlagt, bør 
vurderast nærare av kommunen etter rikspolitiske planretningsliner for samordna bustad-, 
areal- og transportplanlegging og barn og unge sine interesser i planlegginga. Og vidare, at 
planen, førebels har manglande avklaringar for samla bruksareal til detaljhandel, noko som 
kan løysast i dialog med Hordaland fylkeskommune, jf. Regional plan for attraktive senter, 
før Fylkesmannen kan ta endeleg stilling til planen på dette punktet.  
 
Kommunen tok krava og merknadane frå SVV og Fylkesmannen til orientering og vil vurdere 
dei i det vidare arbeidet med planen. 
 
Konklusjon 
Fylkesmannen konkluderte med at den utvida dialogen om planen delvis har ført fram. Mot-
segna frå Statens vegvesen er derimot ikkje løyst. Fylkesmannen har ingen merknader til 
grunngjeving eller forankring av dei aktuelle motsegnspunkta og motsegna vert såleis ikkje 
avskoren.  
 
Fylkesmannen har òg motsegn til at rekkefølgjekravet i KPA om gang og sykkelveg langs 
heile strekninga mellom senteret og skuleområdet ikkje er følgd opp i planen. Når det gjeld  
dei andre dialogpunkta, jf. uttalen ovanfor og diskusjonen i møtet, rår vi til at desse vert 
følgde opp av kommunen i det vidare arbeidet med planen.  
 
Vi legg etter dette til grunn at dialogen mellom Lindås kommune og SVV no vil halde fram, 
med sikte på å kome motsegna i møte og få fram eit revidert planframlegg som kan vedtakast 
av kommunen. Statens vegvesen og Fylkesmannen står til rådvelde for ein vidare diskusjon, 
dersom kommunen ønskjer det. Dersom det ikkje vert semje om eit endra planframlegg, kan 
alternativet vere å be Fylkesmannen om mekling, jf. pbl. §5-6.  
 
Fylkesmannen rår til at kommunen held andre partar med interesse i planarbeidet orientert om 
utviklinga i saka.  
 
På generelt grunnlag minner vi òg om at kommunen som planstyresmakt alltid må vurdere om 
endringar som vert gjort i planar etter offentleg ettersyn vil krevje ny oppstart, ev. nytt etter-
syn. 

Med helsing 
 
 
 
Rune Fjeld 

 
 
 
Egil Hauge 

assisterande fylkesmann fagdirektør 
 
Brevet er godkjent elektronisk og har derfor inga underskrift. 
 
Kopi til: 
Hordaland fylkeskommune Postboks 7900 5020 Bergen 
Statens Vegvesen - Region Vest Askedalen 4 6863 Leikanger 


